 DOMENEGA GIORNO DE FESTA

Na volta

sie giorni par setimana

se jera vestii da lavoro 

ma co rivea a festa

tuti in gringoea, pardiana,

parchè jera veramente festa:

se magnea minestra

carne de bò

po' neti come riseti

se se movea da casa

do volte:

una pa' andar a messa

una al vesparo

a s-ciapi come osei

avanti omeni tosati

drio tose eputei.

Chi no ricorda

el vestito aea marinara

e quel corar sicuri

in mezo a strada!

Festa jera

corendo saltando

ziogando insieme

e po' insieme 

driti in cesa

a pregar, se sa,

ma anca a vardar 

e a farse vardar.

Adess

sie giorni par setimana

sen tirai a rajo

pronti come par un gran viajo

e nel di de festa

a sposa

in felpa rosa

neta i veri

sbate tapéi;

el sposo

neta a cheba dei osei

taja l'erba del prà

tanto

a messa no se va

el vesparo l'è bel che spario

e alora

s'à tenpo de starghe drio,

dato che no s'à el picinin,

ai osei al giardin

aea casa

e a quel popò de … machineta!

Cussì neta russa

Neta.

Canbiando vita

mentaità

s'à canbià anca

el vaeor dea festa.

E … lavorar soltanto resta!

                                       Lisa Davanzo

